
Službene novine Federacije BiH br. 30/16, 63/19, 92/20, 12/22 i 67/23

 Na  osnovu  člana  17.  stav  (7)  Zakona  o  igrama  na  sreću  („Službene  novine
Federacije  BiH“,  br.  48/15  i  60/15),  federalna  ministrica  finansija  –  federalna
ministrica financija donosi

PRAVILNIK

O SADRŽAJU PRAVILA, USLOVIMA I NAČINU PRIREĐIVANJA NAGRADNIH
IGARA

Član 1.

Ovim Pravilnikom se  propisuju  uslovi  i  način  priređivanja  nagradnih  igara,  kao  i
sadržaj pravila nagradnih igara.

Član 2.

U smislu ovog Pravilnika pojedini pojmovi imaju sljedeće značenje:

a) Nagradna igra je igra koju radi promocije svojih proizvoda i usluga priređuju
privredna društva ili druga pravna lica, pri čemu se priređivač igre obavezuje
izvučenim  sretnim  dobitnicima,  kao  i  dobitnicima  iz  člana  12.  stav  ovog
Pravilnika, podijeliti nagrade u robi ili uslugama a da se pri tome od učesnika
ne zahtijeva posebna uplata za učestvovanje u nagradnoj igri.

b) Pravo priređivanja nagradne igre je pravo kojim se osnovu Zakona o igrama
na sreću („Službene novine Federacije BiH“ br. 48/15 i 60/15, u daljem tekstu:
„Zakon“)  i  odobrenja  Federalnog  ministarstva  finansija-financija  (u  daljem
tekstu:  „Ministarstvo“),  omogućava  priređivanje  nagradnih  igara  na  teritoriji
Federacije Bosne i Hercegovine (u daljem tekstu: „Federacija).

c) Priređivač  nagradne  igre je  privredno  društvo  ili  drugo  pravno  lice  sa
sjedištem na teritoriji  Bosne i  Hercegovine,  koje  je  upisano u odgovarajući
registar nadležnog registracionog organa.

d) Pravila nagradne igre su akt koji donosi priređivač nagradne igre, kojim se
propisuju uslovi pod kojima se priređuje nagradna igra.

e) Odobrenje je  upravni  akt  koji  donosi  Ministarstvo,  kojim  se  odobrava
priređivanje nagradne igre i pravila nagradne igre. 

f) Učesnik u nagradnoj igri je fizičko lice koje u skladu sa ovim Pravilnikom i
pravilima pojedine nagradne igre ispunjava uslove za učestvovanje u pojedinoj
nagradnoj igri.

g) Naknade za priređivanje nagradne igre su novčani iznosi koje su priređivači
dužni uplatiti unaprijed prilikom podnošenja zahtjeva za izdavanje odobrenja,
u visini i na način propisan članom 17. stav (1) Zakona.

h) Fond nagrada predstavlja ukupan zbir proizvoda ili usluga koje koje priređivač
dodjeljuje dobitnicima nagrada na način propisan pravilima nagradne igre, a
koje se ne mogu zamijeniti za novac

Član 3.

Ovaj Pravilnik se takođe primjenjuje na privredna društva i druga pravna lica koja
u svrhu promocije svojih proizvoda i usluga priređuju razne vrste nagradnih igara

u  kojima  učesnici  sudjeluju  putem  poziva  u  svim  oblicima  elektronskih
komunikacijskih mreža te putem SMS poruka.

Član 4.

(1) Priređivači  nagradnih  igara  Ministarstvu  dostavljaju  zahtjev  za  izdavanje
odobrenja najkasnije 151 dana prije dana određenog kao početak nagradne igre.

(2) Uz  zahtjev  iz  stava  (1)  ovog  člana,  priređivači  nagradnih  igara  su  dužni
priložiti:

a) rješenje o registraciji i JIB priređivača

b) pravila nagradne igre (potpisana od strane odgovornog lica),

c) dokaz o uplati propisanih naknada i taksi za priređivanje nagradne igre 

d) ugovor sa telekom operaterom (za nagradne igre putem SMS poruka)

e) drugu dokumentaciju  u  vezi  s  priređivanjem nagradne igre  po zahtjevu
Ministarstva.

(3) Uplate  naknada  iz  člana  17.  stav  (1)  Zakona,  u  iznosu  6%  od  ukupne
vrijednosti2 nagradnog  fonda,  vrše  se  ravnomjerno  po  1,5%,  na  sljedeće
račune: 

a) Crveni križ Federacije Bosne i Hercegovine, broj 161-000-00008500-
22 kod Raiffeisen Bank d.d. BiH3 

b) Merhamet  MDD,  broj  1346601007022076  kod  ASA  Banke  d.d.
Sarajevo4 

c) SHU DOBROTVOR, broj 101-101-00002251-73 kod Privredne banke
d.d. 5

d) Jednog od Caritas-a, i to: 

1) Caritas biskupija Mostar-Duvno i Trebinje-Mrkan, broj 338-100-
22005972-15 kod Unicredit bank d.d.

2) Caritas  Vrhbosanske  nadbiskupije,  broj  154-999-50000958-16
kod IntesaSanPaolo bank d.d.

3) Caritas  biskupije  Banja  Luka,  broj  154-921-20007106-46 kod
IntesaSanPaolo bank d.d.

Član 5.

 Nagradne igre ne mogu biti priređene i provedene na način i prema pravilima prema
kojima se priređuju igre na sreću.

Član 6.

(1) Priređivači  nagradnih  igara  su  dužni  nakon  izdavanja  odobrenja  a  prije
početka  nagradne  igre,  objaviti  pravila  nagradne  igre  najmanje  u  jednim
dnevnim novinama dostupnim na teritoriji Federacije, uz obavezno navođenje
broja i datuma odobrenja.

1 Službene novine Federacije BiH broj 63/19
2 Službene novine Federacije BiH broj 92/20
3 Službene novine Federacije BiH broj 92/20
4 Službene novine Federacije BiH broj 12/22
5 Službene novine Federacije BiH broj 92/20

(2) Izuzetno, kada tekst pravila nagradne sadrži više od 20 članova, priređivači
nagradnih igara mogu na način propisan stavom (1) ovog člana, objaviti samo
sažetak  pravila  ili  informaciju  o  organizovanju  nagradne igre,  uz obaveznu
informaciju  o  web-adresi  priređivača  na  kojoj  se  učesnici  u  nagradnoj  igri
mogu upoznati sa integralnim tekstom pravila.  

(3) Pravilima nagradne igre mora se obezbjediti  ravnopravnost svih učesnika u
nagradnoj  igri,  kao  i  jednaka  mogućnost  za  osvajanje  nagrada  nakon
ispunjavanja propisanih uslova.

(4) Pravilima nagradne igre ne smiju se propisivati uslovi koji su u suprotnosti sa
drugim zakonskim i podzakonskim propisima ili opštim moralnim načelima.

Član 7.

(1) Pravila nagradne igre moraju sadržavati:

a) naziv, adresu, sjedište i JIB priređivača nagradne igre,  

b) period trajanja i svrhu priređivanja nagradne igre,  

c) naziv nagradne igre 

d) način  izvlačenja  koji  mora  biti  javan  (za  igre  u  kojima  je  predviđeno
izvlačenje),  

e) fond nagrada, koji može biti isključivo u proizvodima ili uslugama,  

f) iskazanu  pojedinačnu  tržišnu  vrijednost  svake  nagrade  iz  nagradnog
fonda,  

g) uslove učestvovanja u nagradnoj igri,

h) način objavljivanja rezultata odnosno dobitnika nagrada,  

i) mjesto i rok za podizanje nagrada,  

j) nadležnost suda u slučaju spora između učesnika u igri i priređivača igre,  

k) sastav komisije za izvlačenja nagrada (najmanje tri člana),  

l) cijenu slanja SMS poruke (za nagradne igre putem SMS poruka)

m) uslove pod kojim se nagradna igra može prekinuti,

n) broj i datum pravila nagradne igre 6

o) odredbu o primjeni propisa o porezu na dohodak. 7

(2) Pravila nagradne igre se primjenjuju nakon davanja saglasnosti Ministarstva.

Član 8.

(1) Pravila nagradne igre ne mogu se mijenjati nakon što je nagradna igra počela.

(2) Izuzetno, ukoliko utvrdi da za to postoje opravdani razlozi ili zbog nastupanja
okolnosti više sile, Ministarstvo može na zahtjev priređivača izdati odobrenje
kojim  se  daje  saglasnost  na  izmjenu  pravila  igre.  Pod  višom  silom  se
podrazumijeva nastupanje vanrednih okolnosti koje se nisu mogle predvidjeti,
izbjeći ili otkloniti.

6 Službene novine Federacije BiH broj 36/19
7 Službene novine Federacije BiH broj 67/23

(3) Prilikom podnošenja zahtjeva za izmjenu pravila, priređivač nagradne igre je
dužan učiniti vjerovatnim postojanje razloga za izmjenu pravila igre. Promjenu
pravila  nagradne  igre  priređivač  je  dužan  objaviti  na  isti  način  na  koji  su
objavljena temeljna pravila nagradne igre.

Član 9.

(1) Prijavljivanje učesnika u svim nagradnim igrama mora se u pravilima igre
predvidjeti na način da se uspostavlja govorna ili pisana komunikacija između
učesnika i priređivača nagradnih igara.

(2) Kod  prijava  za  učešće  putem  poziva  ili  SMS  poruka  u  svim  oblicima
elektronskih  komunikacijskih  mreža,  priređivač  nagradne  igre  je  dužan
obezbijediti  tehničke  uslove  da  poziv  odnosno  poruka  bude  zabilježena  i
učesnik evidentiran u bazu podataka za izvlačenje dobitnika.

(3) Kod prijavljivanja učesnika u nagradnim igrama u kojima učesnici učestvuju
putem SMS poruke, cijena po jednoj SMS poruci ne može prelaziti iznos od
0,50 KM.

Član 10.

(1) Ukupan  iznos  novčane  vrijednosti  nagradnog  fonda  izračunava  se  na
osnovu zbira  iskazane tržišne vrijednosti  pojedinačnih proizvoda i  usluga
koje čine nagradni fond, koje koje su važeće u trenutku podnošenja zahtjeva
za izdavanje odobrenja.

(2) Nagradni fond se sastoji isključivo od dobara i usluga koje dobitnik ne može
zamijeniti za novac.

(3) Nagradni  fond  se  ne  može  formirati  od  plemenitih  metala,  kao  ni
vrijednosnica i drugih sredstava koja se mogu koristiti u platnom prometu.  8

(4) Priređivač  nagradne  igre  ne  može  ostvarivati  prihod  koji  je  povezan  sa
načinom priređivanja nagradne igre, niti formirati fond dobitaka na osnovu
uplata učesnika nagradne igre.

Član 11.

(1) Ukoliko  nagradni  fond  nije  nakon  završetka  nagradne  igre  podjeljen
učesnicima na način predviđen Pravilima igre (usljed isteka roka za podizanje
nagrada,  nepostojanje  dovoljnog  broja  učesnika  i  sl.)  ili  zbog  eventualnog
prekida odnosno otkazivanja igre usljed dejstva okolnosti koje imaju karakter
više  sile,  priređivač  je  dužan  nagradni  fond  prodati,  a  sredstva  ostvarena
prodajom uplatiti  ravnomjerno na račune humanitarnih organizacija iz člana
17. stav 1. Zakona.

(2) Izuzetno, odredba stava (1) ovog člana se ne odnosi se na nagrade koje su
usljed proteka određenog roka izgubile svoju tržišnu vrijednost (npr. ulaznice
za posjetu nekom događaju nakon što je događaj završio, kao što su izložbe,
koncerti, sportska takmičenja i sl.).

(3) U slučajevima iz stava (1) ovog člana, proizvodi koji su sačinjavali nagradni
fond, mogu se prodati po cijeni nižoj od tržišne cijene proizvoda.

8 Službene novine Federacije BiH broj 67/23

Član 12.

(1) Priređivač nagradne igre dužan je Pravilima igre propisati  vrijeme, mjesto i
način izvlačenja dobitnika iz reda fizičkih lica koja su stekli  status učesnika
pojedine nagradne igre.

(2) Izuzetno od stava (1) ovog člana, Pravilima igre se može propisati da nagradu
osvajaju svi učesnici koji ispune propisane uslove za osvajanje nagrade (npr.
pošalju  na  adresu  priređivača  propisan  broj  omota  ili  ambalaže  nekog
proizvoda, naprave propisani broj transakcija kod priređivača i sl.)

(3) Priređivač u svojim pravilima mora predvidjeti postojanje komisije za izvlačenje
dobitnika, koja će nadgledati regularnost izvlačenja dobitnika. 

(4) O toku izvlačenja vodi se zapisnik koji mora sadržavati: 

a) mjesto, vrijeme i način izvlačenja dobitnika

b) broj i datum odobrenja Ministarstva,

c) datum i naziv medija u kojem su pravila nagradne igre objavljena,

d) imena i prezimena članova komisije,

e) imena, prezimena i adrese dobitnika,

f) naziv i vrijednost nagrade pojedinog dobitnika.

(5) Izuzetno,  u  nagradnim  igrama  iz  stava  (2)  ovog  člana,  zapisnik  neće
sadržavati podatke iz stava (4) tačka a) ovog člana.

Član 13.

(1) Priređivač je dužan nagradnu igru organizirati tako da se stvore svi preduslovi
koji će u najvećoj mogućoj mjeri omogućiti da se obvezno izvuku dobitnici svih
nagrada odnosno da se nagradni fond u cijelosti podijeli učesnicima nagradne
igre.

(2) Odredba stava (1) ovog člana primjenjuje se na svako kolo, ako se nagradna
igra sastoji od više kola.

Član 14. 9

(1) Priređivači  su  dužni  najkasnije  u  roku  od  8  dana  od  dana  izvlačenja,
obavijestiti dobitnike o osvojenim nagradama.

(2) Dobitnici su dužni preuzeti osvojene nagrade najkasnije u roku od 30 dana od
dana prijema obavijesti o osvojenoj nagradi.

(3) Ako dobitnik u roku iz stava (2) ovog člana ne preuzme osvojenu nagradu,
gubi  pravo  na  nagradu,  a  priređivač  je  dužan  postupiti  na  način  propisan
članom 11. ovog Pravilnika.

Član 15.

Ovaj  Pravilnik  stupa  na  snagu  narednog  dana  od  dana  objavljivanja  u
„Službenim novinama Federacije BiH“.

9 Službene novine Federacije BiH broj 67/23


